
Papsturkunden in Frankreich. Band 5: Touraine,
Anjou, Maine und Bretagne., Nr. 32
Girardus Engolismensis episcopus et sanctae Romanae ecclesiae legatus. Venerabili fratri
Guiberto Burguliensi abbati eiusque successoribus in perpetuum. Pro causa, quam habebas
aduersus Marquerium abbatem et monachos Monasterii Noui sancti Iohannis Pictauensis de
ecclesia de Magniaco cum pertinentiis, unde monasterium Burguliense expoliatum erat, et
te et ipsos abbatem et monachos ante nos termino constitute Engolismae inuitauimus. Tu
uero ad agendam causam tuam pro aliis affuisti. Predictus autem abbas Marquerius,
quamuis affuisset, nec per se nec per alias personas respondere uoluit, sed causam suam
agere uoluit. Cum a nobis pro eadem causa pluribus aliis terminis inuitatus fuisset cumque
a ciuitate recessisset et tu pro iustitia monasterii tui nos instanter pulsasses uisaque carta, in
qua donum predictae ecclesiae de Magniaco cum pertinenciis suis continebatur, sigillo
etiam Iohannis Romanae sedis pontificis roborata uidentesque te de prefatae ecclesiae
expoliatione conquerentem consilio sapientium et religiosorum uirorum, qui nobiscum
aderant, atque consilio Guillelmi Adelelmi Pictauensis archidiaconi te de supradicta
ecclesia sum suis pertinenciis inuestiuimus eo modo, quo bonae memoriae Petrus
Pictauensis episcopus antecessorem tuum inuestiuit, quando de manibus canonicorum
Aureaeuallis iudicio eripuit. De decimis uero et possessionibus eidem ecclesiae
pertinentibus, unde conquerebaris, distulimus, donec uel ante nos uel ante ecclesiasticam
personam plenius discuteretur. Interfuerunt autem huic inuestiturae Baldricus Dolensis
archiepiscopus, Petrus abbas Malliacensis, Guillelmus Adelermus Pictauensis
archidiaconus, Petrus Engolismensis precentor. Et ut haec carta firmior et certior
permaneat, propria manu postea subscripsimus et auctoritatis nostrae sigillo muniri
fecimus.

Ego Girardus Engolismensis episcopus et sanctae ecclesiae Romanae legatus.

Facta est autem haec carta Engolismae anno incarnationis dominicae Mo. Co. XVIIo,
indictione X, regnante Ludouico rege Francorum.

